
Заштита на симболите на Њујорк
Прослава на 40-годишнина 
од Барбарали Дајмонстајн-Спилвогел (Barbaralee Diamonstein-Spielvogel)

Од сите градови во САД, Њујорк предничи во зачувувањето на своите 
обележја, како и во обемот и квалитетот на постојните архитектонски 
ресурси. Изненадува богатството и разнообразноста на овие градби, 
почнувајќи од најдобрите остварувања на нашите врвни архитекти па 
сè до извонредните примери на народските градби. Тоа е архитектонско 
наследство што е отсликано во секој аспект на живеењето. Оваа 
величествена метропола во себе крие сведоштва за нашите најсмели 
остварувања: таверните и фармите од осумнаесеттиот век; фабриките, 
банките и канцелариите од деветнаесеттиот век и трите века урбано 
живеење што претставуваат израз на секоја група - од оние што живеат 
скромно до најбогатите. Во граѓанските градби, фабрики, деловни 
облакодери, универзитети, музеи, паркови и верски објекти на дваесеттиот 
век ќе ја пронајдете историјата на граѓанскиот живот на Њујорк испишана 
со големи букви врз објектите што говорат за своите најдоблесни и 
најдлабоки вредности. 

Оваа година се одбележува 40-годишнината од стапувањето во сила на 
Законот за заштита на обележјата на Њујорк. Со усвојувањето на овој 
закон на 19 април 1965 година, што дојде како резултат на свесноста за сè 
поголемата загуба на историските, архитектонски и културни споменици 
што претставуваат икони на Њујорк, почнувајќи со срамнувањето со земја 
на Станицата Пенсилванија (Pennsylvania Station) (1963 г.), Њујорк Сити 
стана предводник на нешто што потоа прерасна во етаблирано движење за 
заштита во светски рамки. Визијата за зачувување на нашето минато најде 
свое трајно прибежиште во Законот за заштита на обележја што имаше 
клучна улога во обликувањето на град чијшто лик постојано еволуира. Со 
овој закон сега се заштитени близу 23.000 структури - да наведеме само 
неколку за пример - од паркови и поединечни дрвја, до докови и мостови, 
гробишта и археолошки ископини, ентериери и часовници, како и театри, 
фабрики, музеи и тврдини. 

Први на списокот за заштита на 14 октомври 1965 година се најдоа зградата 
Pieter Claesen Wyckoff (пред 1641 г.) во Бруклин, планот на градот за Њу 
Амстердам и Колонијален Њујорк (Colonial New York), како симболи 

на првите населби на Холанѓаните и на Англичаните во Њујорк, како и 
Историската област на Бруклинските висови (Brooklyn Heights Historic Dis-
trict), карактеристично маало со градби направени од црвенкаст градежен 
камен од XIX век, зашто сите овие објекти ја претставуваа етаблираната 
визија на историјата на градот. Со текот на годините, Комисијата за 
заштита на обележјата ги утврди сукцесивните периоди на развој на градот: 
премин од куќи во станови, типизирање со становите Дакота и еволуирање 
од земјоделие во мануфактура и, потоа, трансформирање на градот во 
комерцијален центар, со обележување на луксузните огромни станови во 
SoHo, големите продавници Ladies’ Mile и првите облакодери, како што се 
зградите на Singer и на Woolworth. Со текот на времето статус на обележја 
добиваат и понови структури. Иронично е тоа што сега ги сметаме за 
симболи на градот оние згради што некогаш се градеа во толку голем број 
што токму таа појава доведе до раѓање на движењето за зачувување. 

Конзерваторите уште многу одамна сфатија зошто треба минатото да се 
чува од уништување. Зачувувањето на нашите обележја дава чувство на 
континуитет меѓу минатото и сегашноста и почитување на постигнувањата 
што го надживуваат поединецот. Оваа изложба ги документира квалитетот и 
разнообразноста на симболите на Њујорк. 

Фотографиите на обележја што се поместени на изложбата не се направени 
за време на изградбата на објектите, туку во моментот кога тие биле 
означени како обележја на градот, или подоцна. Затоа на овие слики може 
да се види дека, и покрај тоа што многу структури го задржале својот 
архитектонски и естетски интегритет, други претрпеле измени, дури биле 
и запоставени. Овие фотографии претставуваат избор од преку 1.100 
обележја што беа означени во сите пет окрузи од 1965 до почетокот на 2005 
година. Овие објекти биле градени во периодот од 1640 до 1967 година. Тие 
претставуваат сведоштва на наши остварени амбиции и даваат целосен увид 
во секој аспект од животот на метрополата. Тие го портретираат растот на 
Њујорк од мал трговски град во модерна метропола, фрлаат светлина врз 
нашата културна историја и ги прикажуваат сништата и илузиите на една 
генерација што доведоа до облагородување на следните генерации. 

Официјалната дефиниција на Њујорк за тоа што е обележје на градот 
вели дека е тоа „објект, имот или зграда што го обележала Комисијата за 
заштита на обележја зашто тој има посебен карактер, или е од посебен 
историски или естетски интерес или вредности што претставуваат дел од 
развојот, наследството или културните особини на градот, на државата и на 

нацијата“. За да го добие статусот обележје на градот, еден дел од објектот, 
имотот или од зградата мора да биде постар од триесет години. 

Има три вида обележја: индивидуалното (надворешно) обележје 
претставува имот, зграда или објект што добил статус на обележје -
- се нарекува и надворешно обележје зашто предвид се земени само 
надворешните особини; внатрешно обележје е ентериер што има посебни 
квалитети на обележје, а е достапно за јавноста. Живописното обележје 
има една или повеќе особини на природен пејзаж и се наоѓа на земјиште 
што е во сопственост на градот. На оваа изложба се прикажани примери 
од сите типови симболи на градот. Освен симболи на градот, Комисијата 
за заштита на обележјата може да означи и историски области. Историска 
област претставува дел од градот со посебен карактер, или со историски или 
естетски интерес што претставува најмалку еден период. 

Иако во последните 40 години имаше и предизвици во делот на законите, 
овој Закон сите нив ги надмина на највисоко ниво, а Врховниот суд на 
Соединетите Американски Држави неговата полноважност ја потврди 
со случајот Penn Central во 1978 година, кога беше спасена станицата 
Grand Central Terminal. Овој Закон многу пати одговорил на тешките 
предизвици што се испречуваат пред него. Се покажува дека она што 
некогаш се сметало - а во некои делови сè уште се смета - за пречка во 
развојот, со соодветно признавање и заштита на градбите истовремено се 
создава и економска вредност и се зголемува убавината и гордоста на тој 
крај од градот. Оптимистичката визија на еден мал број луѓе прерасна во 
силен инструмент на заштита на нашата архитектонска иднина во знак 
на почитување на нашето богато минато. Меѓутоа, развојната примена на 
самиот Закон ниту го трансформирала ниту ќе го трансформира градот 
Њујорк - естетски, културно или економски. Тоа го прават поединците и 
основните организации што му дадоа значење и живот на ова движење. 
Сега, кога на почетокот на XXI век сме стигнале толку далеку, предизвикот 
за конзерваторите е одлуката: која храбра и иновативна насока да ја 
прифатат за да се надоврзат на темелните достигнувања што се остварени 
во изминативе 40 години.

